
   «Ялĕ çывăх мар,

Шывĕ тутлă мар.

Эх, аттем, унта

Эс мана ан пар.



Савнă çыннăм мар,

Курнă йĕкĕт мар.

Эх, аттем, мана

Эс ăна ан пар.



Тĕртнĕ пирĕм çук,

Сумлă мулăм çук,

Ют çын килĕнче

Хăрхăм эс ун чух...» —



Халь те асăмра

Çак юрри аннен.

Кӳтнĕ хушăра

Юрлатчĕ хуллен.



Тухнă вăл савса

Хăйĕн мăшăрне.

Хăр-тăлăх юлса

Курнă нушине.



...Вăрçă çунтарать,

Терчĕ, ах, мĕн чул.

Çын чунĕ чăтать,

Тен, тимĕр вăл, чул?



Ун чух юрри те

Вутлă куççуль пек.

Кур, кашни килте

Пуç тулли инкек...



Илтнĕ ĕлĕкрен

Çак юрра анне.

Тахшĕ чĕререн

Хывнă хĕн чухне:



«Ялĕ çывăх мар,

Шывĕ тутлă мар.

Эх, аттем, унта

Эс мана ан пар...»

  